Dithero tsa Tirelano mo Kutlwanong

25/2014 Thero ka moletlo wa go gopola tsogo ya Morena, e le ka 20. 04. 2014
MO LEINENG LA MODIMO O E LENG RARA LE MORWA LE MOWA O O BOITSHEPO!
1. Sefela sa 130 - 118/119

2. Thapelo: Morena Modimo, Mong-wa-thata-yotlhe, Rara yo o mo legodimong, ka
Morwao yo o tsetsweng a le esi wa gago Jesu Keresete o fentse loso, wa re bulela
dikgoro tsa botshelo jo bo sa khutleng. Re a go kopa gore rona ba re ketekang ka
boitumelo jo bogolo letsatsi la go gopola tsogo ya Morena, re tsosiwe mo losong Iwa
boleo ka Mowa wa gago o o tshedisang ka Jesu Keresete Morena wa rona yo o tshelang,
a busa mmogo le wena le Mowa o o Boitshepo, Modimo o le mongwe fela jaanong le ka

bosakhutleng. Amen.

3. Epistolo ka fa thulaganyong ya 2 e kwadilwe mo go 1 Bakorinthe 15:1-11;
Efangele ka fa thulaganyong ya 1 e kwadilwe mo go Mareko 16:1-8.

4. A go ipolelwe tumelo ya bokeresete!

5. Sefela sa 128 - 116/121

6. Thapelo ya mmadi wa thero.

7. Epistola ka fa thulaganyong ya 6 e kwadilwe mo go 1 Bakorinthe 15:19-28, e re: "Fa re
solofela mo go Keresete tsa botshelo jono fela, re tla bo re tlhhomola pelo bogolo go batho
botlhe. Mme jaanong Keresete o tsositswe mo baswing, a nna lebutswa-pele mo go ba ba
robetseng. Gonne e re ka loso lo tsile ka motho, le tsogo ya baswi e tsile ka motho. Gonne
botlhe ba tla tshedisiwa ka Keresete jaaka botlhe ba swa ka Atame; mongwe le mongwe ka fa
thulaganyetsong ya gagwe: Keresete e le wa ntlha; morago ga moo ba e leng ba ga Keresete,
motlhang a tlang; ke gona go tla tlang bokhutlo, motlhang a tla neelang Modimo Rara bogosi, a
sena go nyeletsa puso yotlhe le taolo yotlhe le thata yotlhe. Gonne o tshwanetse go busa go ya
0 be o digele dira tsotlhe fa tlase ga dinao tsa gagwe. Mmaba wa bofelo yo o tla nyelediwang
ke loso. Gonne 'o digetse dilo tsotlhe fa tlase ga dinao tsa gagwe.' Mme kana fa go twe, dilo
tsotlhe di digetswe fa tlase ga gagwe, go bonala gore ga go teiwe ona o o digetseng tsotlhe fa

tlase ga gagwe. Mme e tla re dilo tsotlhe di sena go digelwa fa tlase ga gagwe, le ene Morwa a



ikobele ona o o digetseng tsotlhe fa tlase ga gagwe, gore Modimo e nne wa tsotlhe mo go

botlhe." Amen.

8. Thero: Phuthego e e rategang ya Morena, mo diphitlhong le mo malatsing a go gopola ba
ba setseng ba biditswe ke Morena ke tlwaelo mo gare ga Balutere go opela difela tsa moletlo
wa go gopola tsogo ya Morena, le fa loso lwa ba ba re tlogetseng lo ganetsa tse re di opelang
ka fa tse re di bonang. Ditokololo mo mmeleng wa ga Keresete tse lo rategang, re opela difela
tseo ka go tshegediwa ke ditsholofetso tsa Lefoko la Modimo le Modimo o le tlhotlheleditseng
gore Paulo a le kwalele phuthego ya kwa Korinthe, le re tswang go le buisa ke gona jaanong.
Loso Iwa mokeresete yo 0 neng a swa a le mo go Keresete tota-tota ke sesupo sa phenyo
gongwe koma ya gore loso lo fentswe. Loso ga lo tshwane le tse batho ba di akanyang ka ga
lona ka fa tlhagong ya bone. Ga re a latlhegelwa ke tokololo e e rileng mo gare ga ditokololo
tsa kereke. Kana botlhe ba ba neng ba tloga mo lefatsheng ba le mo go Keresete ka swa le mo
go bone loso lo latlhegetswe ke thata ya lona. Ba bolokegile sentle mo mmeleng wa ga
Keresete. Satane ga a tlhole a kgona go ba ama. Ba ikhutsisitswe mo go Keresete. Ke kgomotso
e kgolo e badumedi ba ga Keresete ba e abelwang malebana le bagagabo ba ba setseng ba

biditswe ke Morena.

Paulo o bolela gore ke ka ntlha ya eng, fa re ipolela phenyo ya ga Jesu ka tsogo ya gagwe.
Tumelo ya rona ga se sefofu. Paulo o supa mabaka a a tiisang le go re senolela ka fa tsogo ya
baswi a diragalang ka teng. A re tlhokomeleng se Paulo a se supang, a re: “Mme jaanong
Keresete o tsositswe mo baswing, a nna lebutswa-pele mo go ba ba robetseng.” Keresete ke
wa ntlha mo gare ga ba ba neng ba robala yo o duleng mo lebitleng la gagwe. Ke gore tsogo ya
baswi e simologile. Wa ntlha o setse a tsogile, le go tshela a sena go swa. Ke gona re tla mo
salang morago. Ba ba setseng ba biditswe le bone ba tla mo sala morago. Ka Keresete rotlhe re
tla tsosiwa ka letsatsi la bofelo, re nne le mmele o moswa, gonne Keresete o kopantswe le
rona, le rona re kopantswe le ene ka Lefoko le ka disakaramente, Rotlhe ba re dumelang mo go
Keresete re lebelela go tsosiwa rotlhe, le go amogelwa mo botshelong jwa kgalalelo. Tsogo ya
ga Keresete e re kopanya rotlhe ba re kolobeditsweng mo leineng la Modimo o o

Borarobongwe, le go dumela mo go ona.

A ke leke go tlhalosa tseo ka setshwantsho. Ngabona maloba setshwantshetso sa botshelo
jwa diphengwene. Di rata go thuma ka fa tlase ga dikgapetla sebaka. Mo dikgapetleng go na le
diphatlha. Mo diphatlheng tseo dinonyane tseo di ka hema. Mme go diragala gore diphatlha

tseo mo dikgapetleng di thijwa ka semathane. Ke fa diphengwene di golegilweng ka fa tlase ga



dikgapetla, mme di tlhoka go tlhaga gape gore di kgone go hema. Ke fa nngwe ya tsona e
phunya phatlha mo semathaneng ka molomo ya yona, ke fa e phunya mo phatlheng eo, le go
latelwa ke tse dingwe tse di neng tsa golegelwa ka fa tlase ga dikgapetla. Jesu o dirile seo, a
phunya dikgapetla tsa loso go re baakanyetsa phatlha gore re mo sale morago, jaaka go
solofeditswe mo go Miga 2:13 gore “Metla-tsela o tla bolola, a ba etelela pele, ba tla sutlha, ba
tsena ka kgoro, ba tswa ka yona. Mme Kgosi ya bone e tla ba etelela pele, mme MORENA a le
tlhogo ya bone.” Loso lo latlhegetswe ke thata ya lona mo lefatsheng. Dikgapetla tsa lona di a
thubega. Jaanong ka loso lo setse lo phunyegile ka phenyo ya ga Jesu, Jesu o tla re goga gore
re mo sale morago, re tle re bone phatlha ya go hema ka bosakhutleng. Ka fa re kopantsweng

ka teng le ene, re tla ya kwa a leng teng.

Tsogo ya ga Keresete ga e amane le badumedi ba gagwe fela, e amana le batho ba merafe
yotlhe. Paulo o re felegetsa mo tseleng gore re tlhaloganye maikaelelo a Modimo, fa a re ruta, a
re: Loso lo tsenye mo lefatsheng ka motho a le mongwe, e bong Atame. Tsogo le yona e tlile ka
motho a le mongwe, e bong Jesu Keresete. Go kwadilwe gore: “Gonne e re ka loso lo tsile ka
motho, le tsogo ya baswi e tsile ka motho. Gonne botlhe ba tla tshedisiwa ka Keresete jaaka

botlhe ba swa ka Atame.”

Atame o amana le rona rotlhe, gonne batho botlhe ba merafe yotlhe ba na le nama le madi,
ba ngaparetswe ke boleo. Re tla swa rotlhe, le rona bakeresete, gonne Atame yo mogologolo o
re ngaparetse rotlhe go ya mo losong. Ga re rate go nna ba nama ya rona, mme le fa go ntse
jalo, ke ya rona tota. Ke sona se Paulo a se rayang, fa a bua ka ga se Atame yo mogologolo a
se dirang mo lefatsheng. O tshwanetse go swa. Ke sa sebaka sa jaanong se se diragalelang
Atame yo mogologolo. Ke se re se ikutlwang mo maitemogelong a letsatsi le letsatsi bogolo ka
go tsofala. Fela jalo botlhe ba tla tsosiwa ka ntlha ya ga Keresete. Go rewa botlhe. Ga go na
motho yo o tla nnelang ruri mo lebitleng. Botlhe ba tla tsosiwa. Ke se se supang gore go swa ga

se phatlha e re ka falolang mo Modimong ka yona. Botlhe ba tla tsoga mo losong.

Ke gore Tsogo ya ga Keresete e na le bokao jo bo rayang botlhe. Ga go na ope yo o sa
angweng ke yona. Mme ga se botlhe ba ba gomodiwang mo tsogong ya bone, ke bone fela ba
ba swelang mo go Keresete ba ba tla gomodiwang mo tsogong. Mo felong ga lefoko la thero ya
kajeno Paulo o rata go gomotsa rona rotlhe gore re lemoge, fa tsogo e le se segolo mo
ditiragalong tsa batho. Ga se selo fela. Mo godimo ga moo Paulo o rata gore re lemoge se
sengwe se e leng se segolo gore re akanye ka sona. Paulo o rata gore re tlhokomele kgang

yotlhe e e kopantsweng le tsogo ya baswi. Ga e diragale fela. Go tlhaga tse di tlhagisang, le tse



di simegang gore go tla diragala tse dintShwa. Ka fa Modimo o dirang ka teng mo ditirong

tsotlhe tsa ona, fa a senolela batho pele tse dintShwa di ise di dirafale, fa di tla dirafala.

Ka tsogo ya ga Jesu Keresete ga go ikaelelwa gore mo pusong ya ga Kereste tsotlhe di tla
dirafala fela ka tshoganyetso fela, mme di tla dirafala ka fa thulganyong e e rulagantsweng ke
Modimo. Ke gore puso ya Modimo ga e dirafale fela, mme e tla senolwa ka fa thulaganyong.
Modimo ga o rate go tlhakatlhakanya maikutlo a rona. O rulagantse phetogo ya tsa bogologolo

gore di ntShwafadiwe.

Ke sengwe sa ditshupo tsa boammaaruri jwa tsogo ya ga Keresete, gonne ke mang yo o tla
bong a itshwenya go rulaganya sengwe se se se yong? Ditoro le tse di itlotlomatsang ga di na

thulaganyo. Thulaganyo e batlega fela kwa tsa boammaaruri di dirafalang teng.

Kana thulaganyo ke e: Keresete ke wa ntlha yo o tsogileng. Tsogo ya gagwe e setse e
dirafetse.Fa a tla bowa, badumedi ba gagwe ba tla tsoga. Ke fa bokhutlo bo tla dirafala. Go na
le dikgato tse tharo. Ke rona badumedi ba ba mo kgatong ya bobedi. Jesu o tla tthokomela
badumedi ba gagwe, go ise go dirafale tse dingwe tse di tla dirafalang. Ke dife tse di tla

dirafalang mo bofelong?

Paulo o araba potso eo sentle fela, a re: "motlhang a tlang; ke gona go tla tlang bokhutlo,
motlhang a tla neelang Modimo Rara bogosi, a sena go nyeletsa puso yotlhe le taolo yotlhe le
thata yotlhe.” Botlhe ba e seng ba ga Keresete ba fa gare ga tse di welang ka fa tlase ga
katlholo.

Phuthego e e rategang, Jesu o a busa. O tla busa, go ya dira tsotlhe di tla bewa ka fa tlase
ga dinao tsa gagwe. Tsogo ya ga Keresete ke tiro e kgolo ya Modimo e e ntseng e ata thata-
thata fela, go ya phenyo ya gagwe e tla bonala fa pele ga matlho otlhe. Mo bofelong go tla
bonala, fa baba botlhe ba tla nyelediwa gotlhe-gotlhe. Ke fa a tla neela Modimo Rara bogosi Ke

fa a tla fetsa tiro ya gagwe gotlhe-gotlhe.

Ke go re ka fa maikaelelong a Modimo kajeno re ntse fa gare ga kgato ya ntlha le ya bobedi
mo thulaganyong ya tsogo. Ga re ise re goroge mo kgalalelong. Ke se segolo go tlhaloganya
tseo ka go ganetsa batShakgadi, gongwe ba matlhale a lolea ba ba timetseng ka go ruta gore
bakeresete ba tshwanetse go tshela mo kgalalelong mo sebakeng seno jaaka Morena wa bone
yo o setseng a tlhatlhogetse mo legodimong. Ga ba tlhaloganye thulaganyo ya tse di

tlhomilweng ke Modimo. Ga ba lemoge pharologanyo e e leng teng fa gare ga tsogo ya ga



Keresete le tsogo ya rona. Keresete o setse a gorogile mo kgalalelong, mme rona re sa ntse re
tshela ka fa tlase ga sefapaano mo lefatsheng leno. Ga se gore ga re ise re kaiwe badumedi ba
ga Keresete ba ba setseng ba golotswe. Ka re sa ntse re sikara sefapaano, ga se sesupo se se
reng: Tsogo ya ga Keresete ga e ise e ungwe maungo mo botshelong jwa rona, gongwe ga re
dumele sentle. Tsele ke dikakanyo tse di timetsang, gonne tsogo ya ga Keresete e tshegetsa
bakeresete go tiia mo tumelong, le fa ba rwesiwa sefapaano se se bokete, le go tshwenngwa ka

ditlalelo tse di maswe mo botshelong jono.

Yo o gopolang gore mokeresete o tshwanetse go tshela mo kgalalelong, le go bona tswelelo-
pele fela mo go tsotlhe tse a di dirang ga a tlhaloganye thulaganyo ya Modimo. Ke se se

tlhaloganngwang ka molaetsa wa moapostolo Paulo.

Mme jaanong ka re utlwile gore tiro ya Modimo e ntse e tswelela, le fa re sa bone tswelelo-
pele ka matlho, re tiisiwa bogolo ka Lefoko le le reng: Mmaba wa bofelo yo o tla
nyelediwang ke loso. Go thata go fetolela temana eo mo puong ya Setswana, gonne ka
Segerika go dirisiwa nako ya jaanong ka gore mmaba wa bofelo yo o nyelediwang ke loso. Go
ntse jalo go tloga mo nakong ya re a ne a tsoga mo losong, loso lo ntse lo a nyelediwa. Loso lo
sa ntse lo le teng, mme lo ntse lo nyelediwa kwa mokeresete a swang teng go ya mo letsatsing
la bofelo, fa tiro ya go nyeletsa loso e tla wediwa ka tsogo ya badumedi. Ke gore loso longwe le
longwe Iwa modumedi ke phenyo ya ga Keresete. Thata ya loso e busediwa kwa morago.
Mokeresete mongwe le mongwe yo o swelang mo tumelong ke sesupo sa phenyo ya Modimo e
e tsweledisiwang. Mabitla a badumedi ga a supe gore badumdi bao ba fentswe, mme mme a
supa gore mongwe Yo o fenyeditsweng ke Keresete ka tsogo ya gagwe o gorogile mo gae, o
falotse mo ditlalelong tsotlhe tsa lefatshe leno, bogolo mo ditlalelong tsa maleo a gagwe, le mo
losong, le mo thateng ya ga Satane. Dithata tse di bosula tseo ga di tlhole di na le thata mo go
ene yo o robaditsweng mo tsholofetsong ya botshelo jo bo sa khutleng. Ka moo ke tshwanelo,

fa difela tsa tsogo le phenyo di opelwa mo diphitlhong tsa badumedi.

Barategi, tota re na le se segolo se re nang le go se bolelela lefatsheng mo tikologong ya
rona. Re itse sengwe se batho ba tshwanetseng go se itse. Ke molaetsa o0 o0 molemolemo tota.
Ke molaetsa 0 o gomotsang. Re na le molaetsa o o abelang lefatsheng le le felang tsholofelo e
kgolo. Ke molaetsa wa nnete, o o tthhomameng, o o sa tsietseng, ke wa molemo o o setseng o
simologile kgale, o o sa ntseng o bua ka ga tse di tla diragalang ka fa thulaganyong e e

tlhomilweng ke Modimo ka tsogo ya ga Morwa Modimo mo losong. Ke molaetsa o o neng wa



gomotsa bakeresete ba ba kolobeditsweng, le go dumela ka fa ba solofeditsweng ka teng ke

Modimo mo leineng la Morena Jesu Keresete yo o tsogileng mo baswing. Amen.

0. Thapelo: A go bakwe Modimo, Rra Jesu Keresete, Morena wa rona, o o re tsetseng
gape ka fa boutlwelong-botlhoko jo bogolo jwa ona gore re nne le tsholofelo e e

tshelang ka go tsoga ga Jesu Keresete mo baswing! Amen.
Thapelo ya Morena: Rara wa rona yo o mo legodimong ...
10. Sefelasa 127 —115/117

A kagiso ya Modimo e e fetang tlhaloganyo yotlhe e boloke dipelo tsa rona le maikutlo a rona
mo go Keresete Jesu, Morena, Morepholosi. Amen.

Thero eno e kwadilwe ke K. H. Schnackenberg ka ngwaga wa 2013.

Kgatiso le go rongwa ga dithero tseo go tshegediwa ke kopano e e bidiwang The Lutheran Heritage Foundation.



